http://www.berria.info/testua_ikusi.php?saila=plaza&data=2006-06-13&orria=052&kont=007
2006-06-13

Nola zaindu lepoa? 

Lepoko oinazeak baldintzatu egiten du hainbat pertsonaren eguneroko bizimodua. 

Eusebio Gonzalez 

Lepoko mina da, gaur egun, jendeak duen osasun arazo ohikoenetakoa. Beraz, ezinbestekoa iruditu zait gai hori jorratzea. Izan ere, lore esentzien terapiak badu sendabidea horretarako. Hainbat ikerketatan baieztatu ahal izan dute hori. 

Lepoa osatzen duten edozein egituratan izan daiteke mina: giharretan, nerbioetan, ornoetan eta diskoetan. Lepoan mina agertzen bada, oso litekeena da mugitzeko ere zailtasunak izatea. Hori dela eta, gaixoak ezin ditu egin ohiko mugimendu eta ekintza batzuk. Askoren bizimodua izugarri mugatzen da horren ondorioz. 

Giharretako tentsioak eragiten du gehienetan lepoko mina. Tentsio hori eguneroko lanek sortua izan daiteke, edota emozioek eta eguneroko gorabeherek eragin dezaketen estresak, antsietateak eta abarrek. 

Nolanahi ere, mina agertu aurretik badira lepoa zaintzeko moduak. Zerrenda luzea da, gainera: ariketa geldiak egin, masajeak hartu, koltxoi gogor batean lo egin, burko berezi bat erabili, erlaxazio ariketak egin , (yoga, tai-chi, chi-kung...), ariketa aerobikoak egin, lepoko giharrak luzatzeko ariketak egin, lanean jarrera ergonomikoa izan, autoan segurtasun-uhala erabili, bizikletan kaskoa erabili... 

MEDIKUARENGANA NOIZ JOAN BEHAR DEN. Aipatutako aholkuei jarraitu eta hobekuntzarik ez bada sumatzen, medikuarengana joan behar da. Are gehiago, lepoaldeko minaz gain beste sintoma batzuk agertzen badira: sukarra eta buruko mina, adibidez. Izan ere, gerta liteke sintoma horiek meningitisaren zantzuak izatea. 

Besoren edota eskuren batean inurridura, gogortasuna edo ahultasuna agertzen badira ere, medikuarengana joan behar da ahalik eta azkarrena. Eta, jakina, lepoko mina eroriko, kolpe edo istripuren baten ondoren agertzen bada ere bai. Kasu horietan, gerta daiteke beste arazoren bat izatea. 

KUBAN EGINDAKO IKERKETA. Kuban, Santa Clara izeneko herrian, ikerketa bat egin zuten, 2004ko martxotik 2004ko maiatzera. Lepoko mina zeukaten hogeita hamar lagun aukeratu zituzten, eta hamabosteko bi taldetan banatu zituzten. Lehenbiziko taldekoei ohiko fisioterapia tratamendua agindu zieten: beroa, masaje lasaigarriak, mina kentzeko korronteak... Bigarrenekoek, berriz, lore esentzien bidezko terapia probatu zuten. Nahiz eta kasuak diferenteak izan, proba taldea osatzen zuten guztiei formula bat eman zieten. 

Lore horien esentziak tantaka hartu behar zituzten. Ondorengo esentzia hauek osatzen zuten formula: olibondoa (gorputzaren nekeari, akidurari eta abaildurari aurre egiteko), inpazientzia (gogo ezari aurre egiteko), berbena (norbere buruari gehiegi ez eskatzeko) eta belarmina (borondate ahula dutenentzat). 

Tratamendua bukatzean, emaitza hauek lortu zituzten: lehenbiziko taldeko gaixoen artean (ohiko fisioterapiarekin artatu zituzten soilik), %60 guztiz osatua zeuden, eta ez zuen batere minik tratamendua amaitu ondoren. Bigarren taldekoei (ohiko fisioterapia eta lore esentzien bidezko terapia erabili zuten), 15 pertsonetatik 14 osatu ziren, hots, gaixoen %93 ondo zeuden. Kontuan hartu beharreko beste datu bat zera zen: bigarren taldekoek fisioterapia saio gutxiago behar izan zituztela osatzeko. 

Horrenbestez, ikerketa horrekin garbi geratu zen lore esentzien bidezko terapiaren eraginkortasuna. Askoren sufrikarioa horri esker amaitu zen. 

Baten batek ikerketa horren gainean gehiago jakin nahi badu, web orri honetara jo dezake: www.esenciasflorales.net/inicio/ARTICULOS/art2/cervialgia.htm. Oso artikulu interesagarria da lepoko mina dutenentzat. 

 

Astebete igaro ondoren lepoko mina kentzen ez bada, sendagilearengana joan behar da 

Lepoko mina duten gaixoen %93 sendatu egiten dira lore esentzia bidezko terapiarekin 

Tratamendua ezin da berehala utzi, pazientzia behar izaten da lehen emaitzak finkatzeko 

Kasu klinikoa 

55 urteko emakumea. Sei hilabete zeramatzan sintoma hauekin: antsietatea, arrazoi jakinik gabeko beldurra, lepoko min etengabea eta zorabioak. Odolaren eta txizaren analisiak, erradiografiak, eskanerra eta hormonen azterketa eginda zeuzkan. Alabaina, proba horietan guztietan ez zioten ezer antzeman. Antsiolitikoak eta beheraldiaren aurkako botikak hartu zituen hiru hilabetez, baina sintomek bere horretan jarraitu zuten. Lagun batek lore esentziak gomendatu zizkion, eta probatzea erabaki zuen. 

Lehenbiziko elkarrizketan datu esanguratsu bat agertu zen: 28 urteko semeak etxetik joateko asmoa zuela esan zionean agertu ziren lehen sintomak. Horrek beldurra, izua eragiten zion. Hari zerbait txarra gertatuko ote zitzaion beldur zen. 

Argi utzi genion horrelakoetan jarrera aldatzen saiatzearekin batera lore esentziak hartzea dela lagungarriena: tantatan edota ukenduan. Lore esentzia hauek agindu genizkion: esklerantoa, zorabioei eta emozioen ezegonkortasunari aurre egiteko; estrepa zuria,izuari aurre egiteko; gaztainondo gorria, maite zituen pertsonen inguruko gehiegizko kezkei aurre egiteko; lertxuna, arrazoi jakinik gabeko beldurrari aurre egiteko; eta txikoria, hurbilekoak gehiegi babesteko joerari eta posesibotasunari aurre egiteko. Loreen esentzian eta homeopatian egindako ukendu bat ere agindu genion. 

Lau hilabete egin zituen tratamenduarekin, eta emaitzak egiaztatzeko lehenbiziko elkarrizketan (tratamendua hasi eta 15 egunera), minak eta zorabioak lau egunean desagertu zitzaizkiola adierazi zuen, eta horregatik utzi egin ziola ukendua emateari. 

Bigarren elkarrizketan, berriro gogorarazi genion lore esentziek prebentziorako eta osatzeko, bietarako balio dutela, baina beharrezkoa zela gutxienez hiru hilabetean ukenduak ematen eta tantak hartzen jarraitzea, emaitzak iraunkorrak izatea nahi izanez gero. Pazientzia behar izaten da lehen emaitzak finkatzeko. 

Berriro tratamenduarekin hastea onartu zuen, baina geroago aitortu zuenez, ez zion guk emandako gomendioari jarraitu. Minak eta zorabioak berriro agertu zitzaizkion. Horren ostean, aintzat hartu zuen gomendioa, eta bete egin zuen tratamendua. 

Tratamenduarekin lau hilabete egin ondoren, lepoko minak eta zorabioak desagertu egin ziren erabat. Bizi-egoera berriaren aurreko jarrera ere aldatu egin zuen, eta antsietatearen eta beheraldiaren sintomak biziki gutxitu zitzaizkion. 

